
六月 �

詩經

采芑

 � 車攻

小雅�南有嘉魚之什�采芑

毛詩序：「《采芑》，宣王南征也。」

采芑

薄言采芑，于彼新田，于此菑畝。

方叔涖止，其車三千，師干之試。

方叔率止，乘其四騏，四騏翼翼。

路車有奭，簟茀魚服，鉤膺鞗革。

薄言采芑，于彼新田，于此中鄉。

方叔涖止，其車三千，旂旐央央。

方叔率止，約軧錯衡，八鸞瑲瑲。

服其命服，朱芾斯皇，有瑲蔥珩。

鴥彼飛隼，其飛戾天，亦集爰止。

方叔涖止，其車三千，師干之試。

方叔率止，鉦人伐鼓，陳師鞠旅。

顯允方叔，伐鼓淵淵，振旅闐闐。

蠢爾蠻荊，大邦為讎。

方叔元老，克壯其猶。

方叔率止，執訊獲醜。

戎車嘽嘽，嘽嘽焞焞，如霆如雷。

顯允方叔，征伐玁狁，蠻荊來威。

《采芑》，四章，章十二句。

註解

此作品在全世界都属于公有领域，因为作者逝世已经超过100年，且作品于1931年1月1日

之前出版。

